Roig kontseilariak Txinako bidaia instituzionalaren balorazio positiboa egin du
Bidaiako lehentasunezko helburuak Nafarroa Shangaiko Erakusketan ordezkatzea, Txinan ezarritako nafar enpresak bisitatzea eta atzerriko inbertsiogileak bilatzea izan dira
José María Roig Aldasoro Berrikuntza, Enpresa eta Lan kontseilariak, Begoña Urien Angulo Enpresa zuzendari nagusiarekin eta José María Aracama Yoldi SODENAko kudeatzailearekin batera, Foru Gobernuko kideek oraintsu Txinara egindako bidaia instituzionalaren balorazioa egin du.

Gogoan izango denez, Roig kontseilaria Nafarroako ordezkaritzaren buru izan zen Txinara egindako bidaian. Herrialde horretan, irailaren 20tik 26ra, Nafarroaren Astea ospatu zen Shangaiko Erakusketan.

Kontseilariak azaldu duenez, hiru izan dira Nafarroako Gobernuak bisita honetarako ezarritako helburu nagusiak: Foru Komunitatea Nafarroaren Astean ordezkatzea Shangaiko Erakusketaren barruan, Asiako herrialdean ezarritako nafar enpresak bisitatzea eta Nafarroan ezarri, aberastasuna sortu eta enplegua sor dezaketen atzerriko inbertsioak bilatzea. Azken puntu horri dagokionez, kontseilariak modu positiboan aipatu du joan den irailaren 25ean Foton Txinako multinazionalarekin eta Inceisa espainiar enpresarekin Nafarroan autobus elektrikoen fabrika ezartzeko sinatu zen esparru akordioa.

Era berean, Roigek gogorarazi duenez, Asiako herrialdera egindako bidaia honen barruan, Nafarroako ordezkaritzak intereseko enpresa-proiektuak bisitatu ditu. Joan den irailaren 23an, Berrikuntza, Enpresa eta Lan kontseilaria COMANSA JIE Hangzhoun, Shangairen hego-mendebaldean, kokatutako enpresaren zuzendaritzarekin bildu zen. Hain zuzen ere, enpresa hori Nafarroan garabiak egiten dituen konpainiaren eta Txinan industriarako abiadura-motelgailuak egiten dituen eta garabien sektorean jarduera adar bat duen JIE etxearen arteko bat-egitearen emaitza da.

Irailaren 24an, Roigek Viscofanen planta berria inauguratu zuen, Suzhou Industrial Park izenekoan, Shangaitik 80 kilometrora. Roigen esanetan, Nafarroak Txinan inbertsioak bilatzen ditu, batez ere, Asiako herrialdeak merkatuan hazkunde handia duelako, BPGd-ren %10.

Hitzarmena Fotonekin
Era berean, Roig kontseilariak Foru Komunitatean autobus elektrikoen fabrika ezartzeko Shangain sinatutako akordioa azaldu du.

Kontseilariak esandakoaren arabera, proiektuan Foton Txinako multinazionalak eta Espainiako Inceisa enpresak parte hartuko dute. Foton taldea merkataritza-ibilgailuen lehenengo automobil-fabrikatzailea da munduan. Dokumentua bi enpresetako zuzendariek ere sinatu dute. Jardun honen hurrengo urratsa Nafarroan biltzea izango da, proiektuaren enbrioi moduan funtzionatuko duen ‘joint venture’ sortzeko. Proiektua Sodena sozietate publikoarekin lankidetzan garatuko da.

Akordioan fase hauek ezarri dira: merkatuaren azterketa, Nafarroako Gobernuaren aldetik, enpresaren neurria, inbertsioa, autobus kopurua eta langileak definitzeko (kontseilariak esandakoaren arabera, datu horiek merkatuaren araberakoak izango dira); Nafarroan hornitzaileak bilatzea enpresei balioa emateko; fabrikatzailearen arabera konplexutasun handiagoa edo txikiagoa izango duen ibilgailua homologatzea; erakustaldi moduan autobus bat edo bi inportatzea; eta fabrikazioa hasi aurretik ingeniariak eta langileak prestatzea. Azken bi horiek Inceisa Espainiako enpresaren kargura izango dira.

Bestalde, Nafarroako Gobernuak Foru Komunitatean eraikiko den autobus motaren homologazio prozesuan parte hartuko du Espainian eta Europan, industria-ezarpeneko proiektua babestuko du legean ezarritako laguntzen bidez eta ibilgailuak ekoizteko beharrezko osagaien balizko hornitzaileekin harremanak erraztuko ditu.

Hitzarmenaren bidez, hiru alderdiek elkarrekin lan egiteko konpromisoa hartu zuten, Nafarroan ibilgailu elektrikoak bultzatzeko proiektu hau egia bihurtze aldera eta ibilgailuak eta horien osagaiak ekoitzi eta merkaturatzeko, nazioan zein nazioartean.

Horrez gain, hitzarmena NIE (Nafarroako Ibilgailu Elektrikoa) proiektuari lotuta dago. Horren arabera, Nafarroako Gobernuak ibilgailu elektrikoen sektorearen barruan eta Sodenak garatzen duen jarduerarekin lankidetzan Foru Komunitatean atzerriko enpresak ezartzea bultzatzen da.

Gogoan izan behar da Txinako konpainia ordezkatuz Li Hongjun Beiqi Foton Motor Co. Ltd. Beijing New Energy Bus Brand izenekoaren zuzendari nagusia joan zela. Enpresa horrek 28.000 langile ditu eta ibilgailu elektrikoen sektorearen buru izan nahi du. Sektore horretan 600 milioi euroko inbertsioak egin ditu. Espainiako ordezkaritza Mao Ching Fu Lee Incei SAko lehendakariaren esku egon zen. Azken horrek bi lurraldeetako ezagutza gehituko du.
